
    

    

COMMUNICAZIUN A LAS MEDIAS 

 

Landquart, ils 16 da zercladur 2025  

 

Terminà la renovaziun parziala da l'implant electric  

a Claustra 

 
Repower ha terminà cun success la renovaziun parziala da l'implant electric a Claustra. Dapi 

l'entschatta 2023 ha ella investì var trais milliuns francs en l'implant. Uschia è quel pront 

per in manaschi effizient e segir a lunga vista. 

 

En il rom d'in retrofit cumplet da la turbina, da la serra a culla e dal generatur è la gruppa da 

maschinas 2 da l'implant electric Claustra vegnida modernisada dal tuttafatg. En ina segunda 

fasa è vegnida renovada totalmain l'entira tecnica secundara che serva a regular e controllar 

l'implant.  

 

Questas lavurs èn daventadas necessarias, suenter ch'igl ha gì dà in cirquit curt en il generatur. 

Grazia a la renovaziun ha Repower pudì metter en urden il donn ed augmentar considerablamain 

la segirezza da manaschi. L'implant electric Claustra è l'emprim stgalim da la cascada d'implants 

electrics dal Partenz cun il Lai da Tavau sco accumulatur d'enviern. La producziun d'electricitad 

a Claustra importa passa 22 uras gigawatt ad onn. Quai correspunda bunamain a la mesadad dal 

consum total annual da la vischnanca da Claustra. 

 

Forza electrica per la Viafier retica 

L'implant electric Claustra è vegnì realisà ils onns ventg dal tschientaner passà. L'implant, che 

vegn tranter auter era duvrà per proveder la Viafier retica, appartegna a la Repartner 

Produktions AG, ina societad affiliada da Repower. 

 

La renovaziun parziala da l'implant electric Claustra stat en accord cun la strategia da Repower. 

Sper l'augment da la producziun d'energia regenerabla dat Repower gronda paisa al 

mantegniment dals implants electrics existents. Repower contribuescha uschia a la segirezza dal 

provediment en il Grischun e sustegna la midada sin il sectur da l'energia.  

 

 

 

 

 



    

    

Contact 

 

Stefan Bisculm 

manader post da medias 

t +41 81 423 77 00 

stefan.bisculm@repower.com 

 

 

Quai è Repower 

L'interpresa Repower è dapi 120 onns activa sco producenta d'electricitad, manadra da la rait da 

distribuziun e commerzianta d'energia. Ses martgads-clav èn la Svizra e l'Italia. La sedia principala sa 

chatta a Poschiavo. Ulteriuras filialas ha ella a Bever, Grono, Glion, Küblis, Landquart, Turitg e Milaun. 

Repower è activa lung l'entira chadaina da valurisaziun da l'electricitad, da la producziun sur il commerzi 

fin a la distribuziun e la vendita, ed er en la fatschenta da gas. Repower è la pli gronda interpresa da 

provediment d'energia en il chantun Grischun, nua ch'ella posseda e gestiunescha pliras ovras idraulicas. 

En l'Italia è Repower ina da las pli grondas furnituras d'electricitad e da gas per interpresas. Il portfolio da 

l'interpresa en l'Italia cumpiglia plirs parcs da vent e parcs solars ed in'ovra electrica cumbinada cun gas. 

Mantegnair ed amplifitgar las energias regenerablas è ina part integrala da la strategia da Repower. Quai 

vala era per il svilup persistent da l'interpresa en ils secturs economia, societad ed ambient. 

